
শ্বেত পাথরেতে গড়া পথখানি ছায়া করা,
ছেয়ে গেছে ঝরে-পড়া বকুলে।

সারি সারি নিকেতন, বেড়া-দেওয়া উপবন,
দেখে পথিকের মন আকুলে।
দেউটি জ্বলিছে দূরে দেউলে।


রাজার প্রাসাদ হতে অতিদূর বাতাসে
ভাসিছে পুরবীগীতি আকাশে।

ধরণী সমুখ-পানে চলে গেছে কোন্খানে,
পরান কেন কে জানে উদাসে।

ভালো নাহি লাগে আর  আসা-যাওয়া বারবার
বহুদূর দুরাশার প্রবাসে।
পুরবী রাগিণী বাজে আকাশে।


কাননে প্রাসাদচূড়ে নেমে আসে রজনী,
আর বেয়ে কাজ নাই তরণী।

যদি কোথা খুঁজে পাই মাথা রাখিবার ঠাঁই
বেচাকেনা ফেলে যাই এখনি—

যেখানে পথের বাঁকে গেল চলি নত আঁখে
ভরা ঘট লয়ে কাঁখে তরুণী।
এই ঘাটে বাঁধো মোর তরণী।






 ২৮ অগ্রহায়ণ ১৩০২


সান্ত্বনা








কোথা হতে দুই চক্ষে ভরে নিয়ে এলে জল
হে প্রিয় আমার?

হে ব্যথিত, হে অশান্ত, বলো আজি গাব গান
কোন্ সান্ত্বনার।

